
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

১৬২

সুনির্মল বসুর




দীনু আর নিবারণে কি আর প্রভেদ—

কেন তার সাথে মেশা দীনুর নিষেধ!

সেও তো মানবশিশু তাহারি মতন,

ভেবে ভেবে সারা হয় শিশু নিবারণ।



পরদিন ভোরবেলা সারা পাড়াময়

উঠিল বিষম রোল, সোজা কথা নয়,

ভীষণ ব্যাপার,

চুরি গেছে বাবুদের ছেলের র্যাপার।

দীনু নাকি চুপি চুপি নিয়ে গেছে এসে কাল রাতে—

পড়েছে সে ধরা হাতে হাতে।



বাবুর হুকুমে এসে দারোয়ান বেদম গোঁয়ার—

বেচারী দীনুরে তেড়ে করিল প্রহার।

গায়েতে জড়ানো ছিল যেচে-দেওয়া বন্ধুর সে দান,

ছিনিয়ে নিল তা কেড়ে বাবুর হুকুমে দারোয়ান।



মাটিতে লুটিয়ে প’ড়ে ফুঁপিয়ে ফুঁপিয়ে দীনু কাঁদে,—

হায় হায় কোন্ অপরাধে

আজ এত সাজা হ’ল তার?

ভাবিয়া না পায় বারবার।



হেনকালে নিবারণ দীনুর রোদন শুনি’ কানে

ছুটিয়া আসিল সেইখানে।

ব্যাপার দেখিয়া তার দুই চোখে অশ্রু হ’ল জমা—

দীনুরে জড়ায়ে বুকে বলে—“ভাই, কর মোরে ক্ষমা।”

